
Wahai hamba-hamba Allah, saya berpesan kepada kamu dan diri saya sendiri
supaya bertakwa kepada Allah, dan mengikut segala perintahNya dan meninggal
segala laranganNya, maka sesungguhnya berjayalah orang yang bertakwa.

Carilah bekalan, sebaik-baik bekalan itu ialah bertakwa kepada Allah.

Marilah kita bertagwa kepada Allah SWT kerana dengan bertagwa, Dia akan
menyelesaikan masalah-masalah yang sedang kita hadapi sekarang ini seperti
masalah kesihatan, keselamatan, ekonomi yang tidak stabil dan sebagainya.

FirmanNya dalam surah At-Thalaqg: 2-3 :

Maksudnya: “dan sesiapa yang bertagwa kepada Allah, nescaya Allah akan
mengadakan baginya jalan keluar (dari segala perkara yang menyusahkannya).
Dan memberi rezeki dari jalan yang tidak terlintas di hatinya. Dan sesiapa

berserah diri kepada Allah, maka Allah cukuplah baginya
Sidang jemaah yang dirahmati Allah!

Khutbah pada hari ini akan membicarakan tajuk:
“Perpaduan Asas Kekuatan Ummah”.

Hadirin sekelian, marilah juga kita bersyukur kepada Allah SWT kerana dalam
walaupun dalam suasana menghadapi Perintah Kawalan Pergerakan (PKP) ini,
dan mungkin sebahagian daripada kita terpaksa berjauhan daripada ahli keluarga
tercinta, kita masih lagi berpeluang menyambut hari raya Idulfitri dalam keadaan
harmoni dan tenteram, tidak sebagaimana saudara kita di Palestin yang terpaksa
menjalani Ramadan dan Hari Raya dengan dihujani bom dan peluru. Semoga
berkat kesabaran dan syukur, Allah SWT akan menambahkan lagi nikmat

kepada kita. FirmanNya dalam surah Ibrahim: ayat - 7 :

Ertinya:Dan ingatlah tatkala Tuhanmu memberitahu: Sesungguhnya! Jika kamu
bersyukur nescaya Aku tambahi nikmat-Ku kepadamu, dan demi sesungguhnya,

jika kamu kufur ingkar sesungguhnya azab-Ku amatlah keras.



Walaupun kita masih terikat dengan SOP, namun hari raya ini tetap memberi
makna yang sangat besar. la merupakan lambang kesatuan umat Islam dan

persaudaraan ukhuwwah sesama kita.

Ukhuwwah dan perpaduan adalah penting kerana memberi kekuatan kepada
umat Islam. Jika kita tidak bersatu, umat Islam menjadi lemah dan mudah diratah
oleh musuh-musuh kita. Persaudaraan adalah tonggak kekuatan umat Islam.
Agama kita sangat menitikberatkan persaudaraan dan perpaduan. Perpaduan
atas nama akidah Islam memberi kebaikan kepada kita di dunia dan akhirat.

Perpaduan selain itu mudah pecah dan hancur.

Ikatan persaudaraan Islam menjadi asas utama pembentukan masyarakat Islam.
Rasulullan SAW ketika berhijrah ke Madinah meletakkan persaudaraan dan
perpaduan sebagai agenda yang utama. Baginda mempersaudarakan antara
golongan Muhajirin dengan golongan Ansar sehingga ukhuwwah mereka sangat

kukuh dan tiada tandingannya dalam sejarah Islam.

Contoh yang terkenal ialah, Baginda saw mempersaudarakan Saad bin Ar-Rabi’
dari golongan Ansar dengan Abdul Rahman bin ‘Auf dari golongan Muhajirin.
Saad menawarkan rumah kediaman dan harta kepada Abdul Rahman. Malah
beliau bersedia menceraikan salah seorang dari isterinya supaya dapat dikahwini
oleh Abdul Rahman. Namun, Abdul Rahman tidak mengambil kesempatan,
sebaliknya dia mengucapkan terima kasih dan hanya meminta Sa’ad
menunjukkan pasar Madinah untuk dia memulakan perniagaan. Semangat
persaudaraan yang ditanam oleh Rasulullah SAW itu mendorong orang Ansar
berlumba-lumba menerima orang Muhajirin dan memberikan pertolongan kepada
mereka. Marilah kita mengambil contoh ukhuwwah orang Ansar dan Muhajirin
untuk kita bina ukhuwwah dan perpaduan di kalangan masyarakat kita di sini.

Sidang jemaah yang dirahmati Allah SWT,

Disamping kita bergembira pada hari yang mulia ini, janganlah lupa ancaman
Covid-19 yang sedang kita hadapi sekarang ini. Virus itu merupakan musibah
yang dihantar oleh Allah SWT ke dunia ini sebagai amaran kepada manusia.
Sebenarnya virus tersebut adalah kesan dari aktiviti manusia sendiri yang

bercanggah dengan ajaran Allah SWT. FirmanNya dalam Surah Rom: ayat-41 :

Ertinya: “Telah timbul berbagai kerosakan dan bala bencana di darat dan di laut
dengan sebab apa yang telah dilakukan oleh tangan manusia; kerana Allah
hendak merasakan mereka sebahagian dari balasan perbuatan buruk mereka,

supaya mereka kembali (insaf dan bertaubat).”

Allah SWT membinasakan kaum Nabi Nuh as, kaum Nabi Hud as, kaum Nabi
Soleh as, kaum Nabi Lut as dan lain-lain lagi kerana mereka syirik, durhaka
kepada Allah SWT dan melakukan berbagai-bagai perbuatan mungkar seperti
melakukan kezaliman, khianat, zina, liwat, minum arak dan sebagainya.
Perbuatan keji kaum Nabi Lut (as) terdapat juga di dalam masyarakat kita
sekarang ini, sedangkan perbuatan itu dikutuk oleh Allah SWT. Sabda Rasulullah
SAW:

Maksudnya: “Allah melaknat perbuatan kaum Nabi Lut.” (HR: Ahmad).

Marilah kita insaf dan sedar bahawa perbuatan zalim, mungkar, maksiat dan lain-
lain perbuatan keji itu mengundang kemurkaan Allah SWT. Covid-19 tidak
mampu ditolak dengan vaksin sahaja. Kita perlukan bantuan Allah SWT yang
mencipta dan menghantar virus itu kepada manusia. Marilah kita berdoa dan
memohon kepada Allah SWT supaya Dia menarik Covid-19 dengan sepenuhnya
di dunia ini. Di samping itu, kita hendaklah juga mematuhi SOP sebagai langkah

ikhtiar untuk menghindari dari jangkitan virus tersebut.

Marilah kita memperbanyakkan ucapan selawat dan salam kepada Rasulullah

SAW sebagaimana firman Allah dalam surah al-Ahzab ayat 56:

